[bookmark: _GoBack]გზავნილები მთავრობის დამტკიცებისას მოსალოდნელ აქტუალურ პოლიტიკურ თემებზე:

20-21 ივნისის მოვლენებთან დაკავშირებით:

	 როგორ ბედავთ ივნისის მოვლენებზე საუბარს? პარლამენტზე მიტანილი ძალადობრივი შტურმის ორგანიზატორებს, ამ საკითხზე ლაპარაკის რა უფლება გაქვთ?!
თქვენ, ვინც მოუწოდებდით ხალხს ძალადობისკენ, ვის გამოც დაშავდა ათეულობით ჩვენი პოლიციელი და მოქალაქე.

	20-21 ივნისის მოვლენების მთავარი მიზეზი სწორედ თქვენი რევანშისტული და მავნებელი ძალაა, რომელიც პარლამენტში ძალადობრივად შეჭრას ცდილობდა, რაც სრულიად ლეგიტიმურად და კანონიერად იქნა აღკვეთილი საქართველოს პოლიციის მიერ.

	20-21 ივნისს პოლიციელებმა კეთილსინდისიერად შეასრულრს თავისი მოვალეობა, დაიცვეს ქვეყანა და კონსტიტუციური წესრიგი.

	იმდენად ორგანიზებული შტურმი ხორცირლდრბოდა პარლამენტის შენობაზე და იმდენად მასშტაბური ძალადობა მიმდინარეობდა პოლიციის კორდონზე, რომ  პოლიციის მხრიდან  ძალის გამოყენების ლეგიტიმურობასთან დაკავშირებით, მსოფლიოში კითხვაც კი არ გასჩენია არავის.  
ერთადერთი, ვინც ამ საკითხის  უკუღმა წარმოჩენას ცდილობს ნაციონალური მოძრაობაა თავისი განშტოებებით.

	მითუმეტეს როგორ ბედავთ და როგორ ავლებთ პარალელს, ამ სახელმწიფო გადატრიალების მცდელობის მოგერიებასა და  26 მაისს შორის. 
26 მაისს, თქვენ მოქალაქეებს სპეციალურად ალყა შემოარტყით, გასასვლელი ჩაუკეტეთ და მშვიდობიანი აქცია სასტიკად დაარბიეთ, სადამსჯელო ოპერაცია ჩაატარეთ. 
ათეულობით მოქალაქე საშინლად დაასახიჩრეთ, 4 ადამიანი კი მოკალით და შემდეგ ცხედრები გადამალეთ. კომპენსაციის და მკურნალობის ნაცვლად, ნაცემი ხალხი, ასობით უდანაშაულო ადამიანი დააკავეთ და საკნებში გააგრძელეთ მათი წამება.

	და ამ ფონზე, აზრადაც არ მოგსვლიათ იმდროინდელი შინაგან საქმეთა მინისტრის, ან რომელიმე მაღალი თანამდებობის პირის გადაყენება. ბოდიშიც კი არავის მოუხდია იმისთვის, რაც ხალხს დამართეთ.
ჩვენმა ხელისუფლებამ კი, კანონიერად მოიგერია თქვენი ძალადობრივი შტურმი, დაიცვა კონსტიტუციური წერიგი!
ამის შემდეგ, დაიწყო გამჭვირვალე გამოძიება, პასუხისგებაში მიეცნენ დამნაშავეები; სახელმწიფომ მთლიანად აიღო პასუხისმგებლობა ძალადობრივი შტურმის მოგერიებისას, დაშავებული მოქალაქეების ჯანმრთელობაზე ზრუნვასა და კომპენსირებაზე. 

	სამწუხაროდ, როდესაც მსგავსი მასშტაბის ძალადობრივი აქციების მოგერიება ხდება, ჯანმრთელობის დაზიანებისგან დაზღვეული არავინ არის.  
თუმცა, ძალის გადამეტების ფაქტზე პასუხისგებაში მიეცა 3 პოლიციელი.

	სამწუხაროდ, მსგავსი შემთხვევები ყველგან ხდება. მაგ. საფრანგეთში მასობრივი აქციებისას ასობით ადამიანი დაშავდა და პოლიციის ლეგიტიმურ ქმედებებს მსხვერპლიც კი მოჰყვა, თუმცა იქ შს მინისტრის გადადგომის მოთხოვნა არავის მოსვლია თავში. 
20 ივნისის, 7 ნოემბრის და 26 მაისის აქციებისას პოლიციის მოქმედებებს თუ შევადარებთ, როგორც ცა და დედამიწა ისე განსხვავდება ერთმანეთისგან. 
რა თქმა უნდა, 20 ივნისს ყველაზე კანონიერად იქცეოდა პოლიცია, იგერიებდა ძალადობრივ შეტევას, ხოლო 26 მაისს ყველაზე უმოწყალოდ და უკანონოდ იქცეოდა, როდესაც სასტიკად არბევდა მშვიდობიან მოქალაქეებს, კიდევ უფრო სასტიკად, ვიდრე  7 ნოემბერს.

	ის რაც მოხდა 20 ივნისს, იყო ნაციონალური მოძრაობის და მისი განშტოებების სრული ლუსტრაცია. არცერთს არ დაუგმია და პირიქით მხარს უჭერდით ამ ძალადობას, პარლამენტში ძალადობრივი  შეჭრის მცდელობას. 
ძალადობის არ დაგმობით თქვენ კიდევ ერთხელ ადასტურებთ, რომ ამ ძალადობის მხოლოდ თანამონაწილეები კი არა, ორგანიზატორები იყავით, ამიტომ თქვენ არ გაქვთ და ვერც ვერასდროს გექნებათ 20-21 ივნისის მოვლენებზე საუბრის უფლება.



აგვისტოს ომთან დაკავშირებით

გზავნილები ვრცლად:
•	აგვისტო ომი არის ერთ-ერთი ყველაზე ტრაგიკული ფურცელი თანამედროვე საქართველოს ისტორიაში. ეს იყო ტრაგედია, რომელმაც დაგვაშორა ჩვენი ქვეყნის გაერთიანების იდეას და ჩვენს აფხაზ და ოს ძმებს. ამ ომს შეეწირა უდანაშაულო ადამიანების და ჩვენი გმირი ჯარისკაცების სიცოცხლე, ათასობით ადამიანმა დაკარგა საკუთარი სახლ-კარი, დამატებით დაიკარგა ქართული სოფლები, ახალგორი  და კოდორის ხეობა - ჩვენი ქვეყნის 20% ოკუპირებულია რუსეთის მიერ.
რა თქმა უნდა, რუსეთს არანაირი უფლება არ ქონდა ჩვენი ქვეყნის ტერიტორიაზე შემოჭრის.
ჩვენ ომს ვერ დავიწყებდით ჩვენივე ქვეყნის ტერიტორიაზე! 
მაგრამ, ოკუპაცია ვერ განოხრციელდებოდა, რომ არა საქართველოს მაშინდელი ხელისუფლების მავნებლური პოლიტიკა, პოლიტიკა, რომლითაც ნაციონალური მოძრაობა რუსულ ჯარს შემოუძღვა საქართველოში. 
„ქართული ოცნების“ ხელისუფლებაში მოსვლის მომენტიდან  დაიწყო ჩვენი სვლა ურთულესი ნიშნულიდან. ჩვენ საგარეო პოლიტიკის მიმართულებით მივაღწიეთ მნიშვნელოვან პროგრესს "ნაციონალური მოძრაობის" ანტიპოდური პოლიტიკით. ჩვენ პრინციპულები ვართ გარეთ, ყველა საერთაშორისო ფორმატში, სადაც კი რუსეთთან  გვაქვს ურთიერთობა, ჩვენს პარტნიორებთან ერთად თვისობრივ წარმატებებს მივაღწიეთ და ამ გზას არ ვუღალატებთ, რადგან  მშვიდობას, არ აქვს ალტერნატივა!
•	პოლიტიკური ძალა, რომელმაც ტაბუ დაადო და ცენზურა დააწესა ომის თემაზე,  დღესაც რევანშის სურვილითაა მოცული.
ომის თემაზე ნებისმიერი კითხვის დასმა თუ კრიტიკა, ლამის სამშობლოს ღალატად ცხადდებოდა სააკაშვილი მიერ. ასეთივე ტაბუ დაადეს ტალიავინის დასკვნასაც, რომელსაც 2008 წლის აგვისტოს ომის შეფასებებში მთელი საერთაშორისო თანამეგობრობა ეყრდნობა.
ნაციონალური მოძრაობის აზრით, მხოლოდ ქართველმა ხალხმა არ უნდა იცოდეს სიმართლე, ის, რაც დღეს მთელმა მსოფლიომ იცის.
ტალიავინის დასკვნა ბრალს არ დებს საქართველოს, ეს დასკვნა არ ამართლებს და არანაირ ლეგიტიმაციას არ სძენს ოკუპაციას. პირიქით, ტალიავინის კომისიის დასკვნა არაღიარების პოლიტიკის ფუნდამენტია, რასაც ჩვენ პარტნიორებთან ერთად მივაღწიეთ.
ტალიავინის დასკვნაში ასახულია ის სიმართლე, რომელიც ჩვენ მძიმე მემკვიდრეობად გვერგო, ასახულია საერთაშორისო რეზოლუციებში და რაც  უკიდურესად გვირთულებს ტერიტორიული მთლიანობის აღდგენის საკითხს, თუმცა ჩვენ ამ სირთულეებსაც მშვიდობიანი პოლიტიკით აუცილებლად დავძლევთ.

ნაციონალური მოძრაობა არის ძალა, რომელმაც:
•	წაგებისთვის გაწირა ქვეყანა,
•	ბრძოლის ველზე მიატოვა გმირულად დაღუპული მეომრების ცხედრები  (რომ არა პატრიარქი, ჩვენ დაღუპულ ჯარისკაცებსაც ვერ მივაბარებდით მიწას), 
•	მოახდინა პარტნიორი ქვეყნების მიერ დამტკიცებული გეგმის განზრახ ჩაშლა,
•	განზრახ გაწირა, საომარი მოქმედებების ზონიდან არ გამოიყვანა მშვიდობიანი მოსახლეობა,
•	არ მიმართა უშიშროების საბჭოს საგანგებო ვითარების შესახებ,
•	შეუქმნა შემოჭრისათვის თავის მართლების საფუძველი,
•	თავადვე დაუჭირა მხარი ევროპის საბჭოს საპარლამენტო ასამბლეის რეზოლუციას, სადაც მითითებულია, რომ ფართომასშტავიანი ომი განაპირობა დაბომბვამ და რუსეთმა საპასუხო ქმედება განახორციელა.
დღეს ეს ძალა, რომელმაც პრაქტიკულად უზრუნველყო საქართველოს 20%-ის ოკუპაცია, თავს ანტისაოკუპაციო ძალას არქმევს. მათი ყველაზე მთავარი მახასიათებელი ხომ საკუთარი დანაშაულის სხვაზე დაბრალებაა?!
ნაციონალურმა მოძრაობამ ბევრი რამ დაუშავა ამ ქვეყანას, მაგრამ ყველაზე დიდი დანაშაული მათ ომთან დაკავშირებით ჩაიდინეს და როგორც სჩვევიათ, რომ თეთრზე შავი ამტკიცონ, ახლა „ქართულ ოცნებაზე“ უნდა გადმოიტანონ ბრალდებები. ანტისაოკუპაციო ძალას ირქმევს ის, ვინც თვითონ დაუშვა ოკუპაცია.

•	„ნაციონალურმა მოძრაობამ“ 2008 წლის ომამდე ქვეყანა პრაქტიკულად ცივი ომის რეჟიმში აცხოვრეს, ყველაფერი გააკეთეს სიტუაციის ესკალაციისთვის, რის გამოც ჩვენი მოქალაქეები საბარგო თვითმფრინავებით გამოაგდეს რუსეთიდან, ვაჭრობა შეწყდა და რუსეთში მოღვაწე ქართველმა ბიზნესმენებმა ნახეს უდიდეს ზარალი, რაც ბუნებრივია, ისევ ჩვენს ქვეყანაზე აისახა, რადგან ამ ფულის დიდი ნაწილი ისევ საქართველოში შემოდიოდა. 
ეს მავნებლური და დესტრუქციული ძალა, როგორც ომამდე ცდილობდა ესკალაციას, დღეს ცდილობს, რომ ეკონომიკურ სანქციებს შემოუძღვეს,  რათა გაჭირვებისა და ქაოსის ხარჯზე სცადოს დაიბრუნოს ხელისუფლება.
•	მნიშვნელოვანია საზოგადოებამ ნათლად დაინახოს ის უდიდესი განსხვავება, რაც საგარეო პოლიტიკის მიმართულებით ჩვენი ხელისუფლებისა და სააკაშვილის პოლიტიკას შორის არსებობს:
•	ბოლო წლებში საქართველოს საკითხი მრავალგზის იქნა განხილული საერთაშორისო ტრიბუნებზე, მათ შორის, გაეროს უშიშროების საბჭოს, ეუთოსა და ევროპის საბჭოს, ევროკავშირისა და ნატოს, მაღალი დონის ორმხრივ დიალოგებში, მათ შორის: აშშ-თან, დიდ ბრიტანეთთან, საფრანგეთთან და გერმანიასთან სტრატეგიული პოლიტიკური დიალოგის ფორმატებში.
•	ჩვენი ხელისუფლების პირობებში პირველად ამოქმედდა საერთაშორისო შემზღუდავი ზომები ოკუპირებულ ტერიტორიებთან მიმართებაში. 2017 წელს აშშ-მა მიიღო უპრეცედენტო გადაწყვეტილება და ფინანსური შეზღუდვები დაუწესა არაღიარების პოლიტიკის დამრღვევ სახელმწიფოებს. ბოლო სამი წელია აშშ-ი ყოველწლიურად იღებს კანონს, რომელიც კრძალავს ასეთი ქვეყნების დაფინანსებას.  
ამოქმედდა ახალი პოლიტიკური ზეწოლის ინსტრუმენტები - საგრძნობლად გაიზარდა როგორც საერთაშორისო ორგანიზაციების, ისე პარტნიორი ქვეყნების მიერ რუსეთ-საქართველოს კონფლიქტის თემაზე მიღებული რეზოლუციების, გადაწყვეტილებებისა და ანგარიშების რაოდენობა. 
გაჩნდა ახალი და რაც მთავარია, ძლიერი შინაარსის მქონე საერთაშორისო დოკუმენტები. 
მაგალითად, როგორიცაა:
•	ევროპის საბჭოს მინისტრთა მოადგილეების კომიტეტის გადაწყვეტილება, რომელიც პირველად 2014 წელს იქნა მიღებული. გადაწყვეტილება  ყოველწლიურად მიიღება და ხაზს უსვამს რუსეთის პასუხისმგებლობას და ეფექტურ კონტროლს ოკუპირებულ ტერიტორიებზე. 
•	გაეროს ადამიანის უფლებათა საბჭოს რეზოლუცია, რომელიც პირველად 2017 წელს იქნა მიღებული. გადაწყვეტილება  ყოველწლიურად მიიღება და ხაზს უსვამს ოკუპირებულ ტერიტორიებზე ადამიანის უფლებათა დაცვის საერთაშორისო მექანიზმების წვდომის აუცილებლობას.
•	გაეროს ადამიანის უფლებათა უმაღლესი კომისრის ანგარიში ოკუპირებულ ტერიტორიებზე ადამიანის უფლებების საკითხზე, რომელიც 2017 წლიდან მიიღება.
•	ეუთოს მეგობართა ჯგუფის ერთობლივი განცხადება რუსეთ-საქართველოს კონფლიქტზე, რომელიც პირველად 2016 წელს იქნა მიღებული. განცხადება  ყოველწლიურად მიიღება და ხაზს უსვამს ოკუპირებულ ტერიტორიებზე შექმნილ ურთულეს ვითარებას.
•	აშშ-ის მიერ მიღებული „საქართველოს მხარდაჭერის აქტი“, რომელიც პირველად 2019 წელს მიიღო წარმომადგენელთა პალატის საგარეო ქმედებათა კომიტეტმა. აქტი შეიცავს უძლიერეს ფორმულირებებს და ითვალისწინებს აშშ-ის პრეზიდენტის მიერ შემზღუდავი ზომების დაწესებას ოკუპირებულ ტერიტორიებზე ადამიანის უფლებათა დარღვევებში პასუხისმგებელ პირებზე.
•	ირლანდიის სენატის რეზოლუცია საქართველოს ტერიტორიული მთლიანობის მხარდაჭერის შესახებ, რომელიც 2019 წელს იქნა მიღებული და ირლანდიის მთავრობას მოუწოდებს ოთხოზორია-ტატუნაშვილის სიაში შესულ პირებზე სანქციების ამოქმედებისაკენ.
•	2018 წლიდან დაიწყო ოკუპირებულ ტერიტორიებზე არსებული ვითარების ასახვა დიდი ბრიტანეთის საგარეო და თანამეგობრობის ოფისის ანგარიშში „ადამიანის უფლებები და დემოკრატია“.
•	ევროპარლამენტის 2018 წლის რეზოლუცია საქართველოს ოკუპირებული ტერიტორიების შესახებ - 10 წლის შემდეგ რუსეთის შეჭრიდან. ევროპარლამენტმა პირველად 2018 წელს მიიღო დოკუმენტი საქართველოს ტერიტორიების ოკუპაციის შესახებ.
საერთაშორისო თანამეგობრობის ასეთი მხარდაჭერა საქართველოს საკითხებზე, ცხადია, არის სწორედ რომ საქართველოს დღევანდელი ხელისუფლების  ინტენსიური და თანმიმდევრული მუშაობის შედეგი. 


!!! ჰააგაზე სპეკულაციური კითხვის დასმის შემთხვევაში:
თუნდაც მხოლოდ იმიტომ უნდა მოთხოვოს პასუხი მაშინდელ პოლიტიკურ ხელმძღვანელობას, მიშას და ნაც. მოძს, ქართულმა სამართალმა, რომ ვერავინ ვერასდროს გაბედოს ჩვენი გმირი სამხედროებისთვის კითხვის დასმაც კი, არათუ გასამართლება, ჰააგა იქნება თუ სხვა ინსტანცია.












„ნაციონალური მოძრაობის“ აბსურდულ ბრალდებაზე ვითომდა „ქართული ოცნების“ პრორუსულობასთან დაკავშირებით:
•	საერთოდ, როგორ ბედავს „ნაციონალური მოძრაობა“ ვინმესთვის პრორუსულობის იარლიყის მიკერებას, მაშინ, როდესაც რეალურად თავად არიან მოღალატეობრივი, მავნებელი, მტრული ძალა, რომლებიც საქართველოში ყოველთვის რუსულ ინტერესებს ატარებენ!
•	მათ ჯერ პრაქტიკულად ყველა სტრატეგიული ობიექტი ( ენგურჰესი, ჟინვალჰესი, ყაზტრანსგაზი, მადნეული, კვარციტი, ფერო, თბილისის წყალი და ა.შ.) რუსეთს ჩააბარეს, შემდეგ კი, 2008 წლის აგვისტოში, თავად შემოუძღვნენ რუსულ ჯარს საქართველოში და ძალაუფლების, თანამდებობის შესანარჩუნებლად,  საქართველოს ტერიტორიების 20%- ჩააბარეს.  
•	ეს ძალა საკუთარი პოლიტიკური მიზნების მისაღწევად - ქვეყნის დასანგრევად და ხელისუფლების დასასუსტებლად დღესაც ყველაფერს აკეთებს. ისინი დღესაც, ოპოზიციიდან  ძალადობენ საკუთარ ხალხზე, სახეცვლილი მეთოდებით იმავეს აგრძელებენ და თუკი 2008 წელს საქართველოში რუსულ ჯარს შეუძღვნენ, დღეს სურთ, რომ რუსულ სანქციებს შემოძღოლით, დესტრუქციითა და არეულობით ჩამოშალონ ქვეყანა. 
•	რა თქმა უნდა, ჩვენ არ ავყვებით ამ მავნებლური ძალების პროვოკაციებს. დასავლური სტრუქტურებთან დაახლოვებით, რუსეთისადმი დეესკალაციის პრაგმატული პოლიტიკის გატარებით, უზრუნველვჰყოფთ გრძელვადიან უსაფრთხოებას და ქვეყნის მშვიდობიან, დემოკრატიულ განვითარებას.


 








ლარის კურსთან დაკავშირებით:

•	როგორ ბედავთ „ნაციონალური მოძრაობა“ ლარის კურსზე ლაპარაკს?! სწორედ თქვენი რევოლუციური გეგმების, დესტაბილიზაციის  მცდელობის, სანქციებისა და ნეგატიური მოლოდინების შედეგია ლარის კურსის გაუფასურება. 
დიახ, სამწუხაროდ თქვენმა მტრულმა, ანტისახელმწიფოებრივმა ქმედებებმა ნაწილობრივ  შედეგი გამოიღო და ლარი გაუფასურდა.
•	ყველა ფუნდამენტური ფაქტორი, რაც ლარის კურსზე ზემოქმედებს სტაბილურია, ერთადერთი დღეს რაც ლარის კურსზე დღეს ნეგატიურად ზემოქმედებს თქვენს მიერ შექმნილი და პროპაგანდირებული აპოკალიპტური სურათია.
•	კარგად გაიხსენეთ, როგორ გაუფასურდა ლარი „რუსთავი2“-ის მიერ დადგმული სამარცხვინო პროვოკაციის შემდეგ სანქციების მოლოდინში და გაიხსენეთ ისიც, როდესაც გაცხადდა რუსეთის მხრიდან, რომ სანქციები აღარ დამძიმდებოდა,  რამდენიმე საათში როგორ დაუბრუნდა ლარი სტაბილურ ნიშნულს. 
•	ეს საოკუპაციო ძალა უკადრებელს კადრულობდა და ყველაფერზე მიდიოდა, რომ რუსეთს, ჩვენი ქვეყნისა და მოსახლეობისთვის უმძიმესი სანქციები დაეწესებინა. ეს მოიტანდა ეკონომიკურ სიდუხჭირეს, ეროვნული ვალუტის დრამატულ გაუფასურებას, რაც სრულად შეარყევდა საქართველოს,  თითოეული ოჯახის ეკონომიკურ მდგომარეობას! მარტივად რომ ვთქვათ, არეულობით, სახელმწიფო გადატრიალების მცდელობით მათ სცადეს ქვეყნისთვის ეკონომიკური საბოტაჟის მოწყობა, თავიანთი გეგმის განხორციელების შემთხვევაში კი, შექმნილ მძიმე ვითარებას, რასაკვირველია, კვლავაც ხელისუფლებას დააბრალებდნენ! 
•	ლარის კურსის ცვლილება პირდაპირ არის დაკავშირებული იმ ეკონომიკურ ზიანთან, რაც დესტრუქციული, მტრული, მავნებლური ძალის მიერ, თვეების განმავლობაში ეკონომიკის ჩამოშლისა და საქართველოსთვის სანქციების დაწესებისკენ იყო მიმართული.  







ანაკლიის პორტის პროექტთან დაკავშირებით

•	საქართველოს მთავრობასა და შპს „ანაკლიის განვითარების კონსორციუმს“ შორის 2016 წლის 3 ოქტომბერს გაფორმებული ანაკლიის ღრმაწყლოვანი ნავსადგურის მშენებლობის და ოპერირების საინვესტიციო ხელშეკრულების საფუძველზე, სახელმწიფოს ვალდებულებას წარმოადგენდა მხოლოდ (ა) პორტის მშენებლობისთვის საჭირო მიწის გადაცემა და (ბ) საგზაო და სარკინიგზო ინფრასტრუქტურის პორტამდე მიყვანა:
•	საქართველოს მთავრობის მიერ ხელშეკრულებით დადგენილ ვადებში კონსორციუმს გადაეცა სახელმწიფო საკუთრებაში არსებული და კერძო პირებისაგან გამოსყიდული მიწის ნაკვეთები.  გადასაცემი მიწების გამოსყიდვაში სახელმწიფომ დახარჯა 58.6 მილიონი ლარი. დანარჩენი მიწების (77,7 ჰექტარი) გადაცემა სახელმწიფომ უნდა უზრუნველყოს პორტის მშენებლობის პირველი ფაზისათვის, რომლის ვადამ ისევ გადაიწია. 
•	პორტთან დამაკავშირებელი გზისა და რკინიგზის მშენებლობის პროცესი დაწყებულია - ტენდერში გამარჯვებული, ავსტრალიური კომპანიის წევრი - კომპანია „სმექი“, უკვე მუშაობს  გზისა და რკინიგზის პროექტირებაზე. დასრულებული პროექტის დამკვეთთან შეთანხმების შემდეგ დაიწყება სამშენებლო სამუშაოები. 
•	ანაკლიის განვითარების კონსორციუმს ხელშეკრულების გაფორმებისთანავე ჰქონდა უპრეცენდენტო მხარდაჭერა მთავრობის მხრიდან:
•	ანაკლიის პორტის განვითარებაზე საქართველოს მთავრობის მიერ გამოცხადებული  კონკურსი და არც კონკურსში გამოვლენილ გამარჯვებულ ინვესტორთან საინვესტიციო ხელშეკრულებაზე გამართული მოლაპარაკებები, არ ითვალისწინებდა პროექტში სახელმწიფოს მხრიდან დამატებითი ვალდებულების აღებას.  კონკურსის პირობებში თავიდანვე იყო გაცხადებული, რომ სახელმწიფო ამ პროექტში, მიწების გადაცემის, ინფრასტრუქტურის მოწესრიგების და რკინიგზის გაყვანის გარდა, ფინანსურ მონაწილეობას არ აპირებდა. 
•	კონკურსის პირობის თანახმად, უნდა მოძიებულიყო კომერციული ინვესტორი, რომელიც მოახდენდა პროექტის სრულ დაფინანსებას, უზრუნველყოფდა პორტის ოპერირებას და ტვირთების მოზიდვას. მიუხედავად ამისა, „ანაკლიის განვითარების კონსორციუმის“ თხოვნით, 2016 წლის 3 ოქტომბერს კონსორციუმსა და საპარტნიორო ფონდს შორის გაფორმდა წინასწარი მემორანდუმი ანაკლიის პორტის პროექტისთვის გრძელვადიანი (22 წლიანი) სუბორდინირებული 100 მლნ აშშ დოლარის ოდენობით სესხის გაცემის შესახებ, ანუ სახელმწიფო აღნიშნული თანხით დაეხმარა კონსორციუმს მისი საკუთარი კაპიტალის შევსებაში და ფინანსების მოზიდვაში. ეს თანხა კონსორციუმზე გაიცემა მაშინვე, როგორც კი  კონსორციუმი უზრუნველყოფს მშენებლობისათვის საჭირო სასესხო დაფინანსების მოძიებას. ამ დაფინანსების მოძიების ბოლო ვადა 2019 წლის 30 ივნისი იყო.
•	2016 წლიდან დღემდე  საინვესტიციო ხელშეკრულებაში, ინვესტორის მოთხოვნის საფუძველზე, შესულია 40-ზე მეტი ცვლილება, რაზეც გაფორმებულია 10 შეთანხმება. ცვლილებები ძირითადად ითვალისწინებდა ინვესტორის მიერ დაფინანსების მოპოვების, ძირითადი სამშენებლო სამუშაოების დაწყების, პორტის ოპერატორის შერჩევის და სხვა ვალდებულებების შესრულების ვადის გაგრძელებას. ყველა ცვლილებით, ინვესტორს ჯამში არ დაერიცხა დაახლოებით 11,5 მილიონ აშშ დოლარის  პირგასამტეხლო.
•	კონსორციუმის მიერ ხელშეკრულებით ნაკისრი ვალდებულებების შესრულების ვადები უკვე 6-ჯერ გადავადდა: სასესხო ხელშეკრულებების ძალაში შესვლა გადავადდა 2017 წლის 15 აგვისტოდან ჯერ 2017 წლის 15 ნოემბრამდე, შემდეგ 2018 წლის 15 დეკემბრამდე 2019 წლის 15 ივნისამდე. სრული ფინანსური დახურვის და ძირითადი სამშენებლო სამუშაოების დაწყების ვადა იყო 2017 წლის 31 დეკემბერი. რაც ჯერ  2018 წლის 31 დეკემბრამდე, შემდეგ 2019 წლის 30 ივნისამდე, ამჯერად კი 2019 წლის ბოლომდე გადავადდა. 
•	2018 წლის დეკემბრიდან კონსორციუმის მიერ საერთაშორისო საფინანსო ინსტიტუტებისგან სესხის მისაღებად მთავრობა მოლაპარაკებებშიც კი ჩაერთო.  მთავრობას წარედგინა ხელშეკრულებაში შესატანი მნიშვნელოვანი ცვლილებების პაკეტი (8 პუნქტიანი). მთავრობამ კვლავ უპრეცენდენტო მხარდაჭერა გამოიჩინა და ფაქტობრივად ყველა ახალ პირობას დათანხმდა, გარდა კერძო ინვესტორის კომერციული რისკების დაზღვევისა და 400 მილიონი დოლარის სესხის სრულად უზრუნველყოფისა. 
•	კონსორციუმი ამ წლების განმავლობაში მუდმივად ირწმუნებოდა, რომ  დაფინანსების მოძიების ვადების დარღვევა/გადაწევა მშენებლობის და პირველი გემის მიღების ვადებზე არ აისახება  და პორტი პირველ გემს 2020 წელს მიიღებდა. დღეს უკვე კონსორციუმმა წარმოადგინა ბოლო გრაფიკი, რომლის მიხედვითაც პორტის მშენებლობის დასრულება 2020 წლის ნაცვლად 2022 წლის ივნისშია გათვალისწინებული. 
•	ყოველივე აღნიშნულის ფონზე, გაუგებარია, თუ მთავრობის მხრიდან რა სახის დაბრკოლებებზე  საუბრობენ „ანაკლიის განვითარების კონსორციუმის“ წარმომადგენლები. ფაქტები ადასტურებენ მხოლოდ იმას, რომ 2017 წლიდანვე დაიწყო კონსორციუმმა საინვესტიციო ხელშეკრულებით აღებული ვალდებულებების დარღვევა და ამავე დროიდან საქართველოს მთავრობამ, ნაცვლად საინვესტიციო ხელშეკრულების შეწყვეტისა და საჯარიმო სანქციების ამოქმედებისა, დაიწყო უპრეცენდენტო გამონაკლისების და გადავადებების სერია, რასაც მთავრობის მხარდაჭერა ჰქვია და რომელიც დღემდე გრძელდება.
•	ფაქტი ერთია, მთავრობის მხრიდან უპრეცედენტო მხარდაჭერის მიუხედავად, კონსორციუმმა ამ დრომდე ვერ შეძლო საერთაშორისო საფინანსო ინსტიტუტებისგან თანხმობის მიღება 400 მილიონი დოლარის სესხის გაცემაზე და ვერც 120 მილიონი დოლარით შეავსო საკუთარი კაპიტალის შევსება.  ამჟამად  კონსორციუმს ბანკებთან საბოლოო მოლაპარაკებებისათვის დამატებითი დრო 2019 წლის 1 ივლისის ნაცვლად ისევ გადაუვადდა 2019 წლის ბოლომდე.
•	რა არის გასაკვირი იმაში, რომ მთავრობას არ მიაჩნია მიზანშეწონილად ინვესტორის კომერციული რისკების სახელმწიფოს მიერ დაზღვევა. ეს ხომ სრულად ეწინააღმდეგება კერძო ინვესტიციის შინაარსს და საჯარო და კერძო პარტნიორებს შორის რისკების განაწილების პრინციპს. 
როგორც ყოფილმა პრემიერ-მინისტრმა, მამუკა ბახტაძემ, ისე ვიცე-პრემიერმა, მათ შორის, მაღალი ტრიბუნიდან და საერთაშორისო პარტნიორებთან დაადასტურეს, რომ ანაკლიის პორტი აუცილებლად აშენდება. მთავრობა დაინტერესებულია, რომ ის დრო და ძალისხმევა, რაც დონორებთან და კონსორციუმთან ერთად ამ პროექტში ჩადო, არ დაიკარგოს და კონსორციუმმა წლის ბოლომდე შეძლოს დაფინანსების მოპოვება. თუმცა, მთავრობამ არაერთხელ დაადასტურა, რომ ანაკლიის პორტის მშენებლობის პროექტს განახორციელებს ნებისმიერ შემთხვევაში, იქნება ეს კერძო ინვესტიციით, თუ სახელმწიფოს დაფინანსებით.  




















ხაზარაძე-ჯაფარიძის საქმესთან დაკავშირებით:

•	საქართველო სამართლებრივი სახელმწიფოა და კანონის წინაშე ყველა თანასწორია.
•	ეს იყო რთული, ფულის გათეთრების საქმე და მის სრულფასოვნად გამოძიებას რამდენიმე თვე დასჭირდა.
•	საგამოძიებო უწყებების მხრიდან მიღებული იქნა შემაჯამებელი გადაწყვეტილება, ბადრი ჯაფარიძეს და მამუკა ხაზარაძეს, ბრალი წარედგინათ. შესაბამისად, საქმე გადავიდა სასამართლო განხილვის ეტაპზე, ამიტომ ყველა უნდა დაველოდოთ სასამართლოს გადაწყვეტილებას.
***
საჭიროების შემთხვევაში:
•	ფულის გათეთრების ბრალდებით, ხაზარაძისა და ჯაფარიძის მიმართ სისხლის სამართლებრივი დევნის დაწყებამ, საბოლოო წერტილი დაუსვა პოლიტიკური სპეკულაციების მთელ კასკადს, თითქოს ეს საქმე ანაკლიის პორტის პროექტის დასაზიანებლად, ხელოვნურად იყო ინიცირებული.
•	ფულის გათეთრების საქმის - ანაკლიის    პორტის პროექტთან ხელოვნურად დაკავშირებით, როგორც ჩას გარკვეული პირები ცდილობდნენ, რომ ერთგვარი იმუნიტეტი შექმნილიყო და საქმე სამართლებრივი სივრციდან პოლიტიკურ ჭრილში გადასულიყო. 
•	ანაკლიის პორტთან დაკავშირებით, საქართველოს მთავრობის თითოეული გადაწყვეტილება ცალსახად მოწმობს, რომ პირველ რიგში, სწორედ  ხელისუფლებაა დაინტერესებული პორტის მშენებლობით; ამიტომაც იყო, რომ სახელმწიფო არაერთხელ დაეხმარა კონსორციუმს, როგორც ფინანსური, ისე ინფრასტრუქტურული და სამართლებრივი მიმართულებით. ფაქტია, რომ ანაკლიის პორტის პროექტი დღესაც სახელმწიფოს მხრიდან შეუფერხებლად ხორციელდება და სრული ხელშეწყობა აქვს.
•	ამ ყველაფრის ფონზე, უნდა რცხვენოდეს ყველას, ვინც ეროვნული ბანკის, პროკურატურისა და ზოგადად, სახელმწიფო ინსტიტუტების დისკრედიტაციას და მათ წინააღმდეგ ყოვლად უსაფუძვლო, პოლიტიკურად ანგაჟირებულ შტურმს ახორციელებდა.
***

•	და ბოლოს, მამუკა ხაზარაძეს, როგორც თავად თქვა, პოლიტიკაში  მეგობრების იმედი აქვს, თუმცა ყველას შევახსენებთ, რომ ერთადერთი რისი იმედიც უნდა ჰქონდეს, არის ის, რომ სამართლებრივ სახელმწიფოში კანონმორჩილი ადამიანი უნდა იყო. მხოლოდ ამის შემდეგ შეიძლება გქონდეს ყველაფრის იმედი.
***
ავთანდილ წერეთლისთვის ბრალის წარდგენასთან დაკავშირებით:

•	ავთო წერეთლის მიმართ არანაირი ახალი საქმე  არ აღძრულა და მითუმეტეს, მას ბრალი არანაირ ახალ დანაშაულზე არ წარდგენია.
•	პროკურატურის მხრიდან ალოგიკური იქნებოდა და შერჩევითი სამართალი მაშინ იქნებოდა, თუ საქმეზე, რომლის ფარგლებშიც ხაზარაძესა და ჯაფარიძეს ფულის გათეთრებისთვის წარედგინათ ბრალი, ავთო წერეთლის პასუხისმგებლობა არ დადგებოდა, რადგან მოქმედი კანონმდებლობით, დანაშაულში თანამონაწილის, წერეთლის  შემთხვევაში - დამხმარეს პასუხისმგებლობა იმავე მუხლით დგება, რისთვისაც დანაშაულის უშუალოდ ჩამდენის (ორგანიზატორის ან აღმსრულებლის) და ეს იურიდიული ფაკულტეტის სტუდენტისთვისაც კი ნათელია.
•	რეალურად, საუბარია ხაზარაძე-ჯაფარიძის მიერ ფულის შესაძლო გათეთრების საქმეზე, რომელშიც ავთანდილ წერეთლის კუთვნილი კომპანიები ფიგურირებენ; ყველას გვახსოვს, რომ „თიბისი ბანკმა“ სათანადო უზრუნველყოფის გარეშე, დაჩქარებული წესით, სწორედ ავთანდილ წერეთლის კომპანიებზე გასცა სესხი, რომელიც მეორე დღეს მამუკა ხაზარაძისა და ბადრი ჯაფარიძის პირად ანგარიშებზე დაჯდა.
•	ჩვენ სამართლებრივ სახელმწიფოში ვცხოვრობთ, სადაც კანონის წინაშე ყველა თანასწორია და დანაშაულის ჩადენის შემთხვევაში, როგორც პოლიტიკაში ყოფნა, ისე მედიის ფლობა ინდულგენცია ვერ იქნება, პოლიტიკაში თუ მედიაში ყოფნას ვერავინ ამოეფარება.
•	ტყუილად ნურავინ ეცდება წერეთლის მიმართ ამ ბრალდების და კონკრეტული ტელეკომპანიის ერთმანეთთან დაკავშირებას, რადგან ერთი მხრივ, საუბარია საეჭვო ტრანზაქციებზე, საუბარია მილიონობით ლარის გათეთრებაზე და მეორე მხრივ, არის ტელეკომპანია, რომელიც შეუფერხებლად ფუნქციონირებს და მას მომავალშიც არანაირი საფრთხე არ ემუქრება.








დავით გარეჯის სამონასტრო კომპლექსის საზაღვრო მონაკვეთთან დაკავშირებით:
•	90 წლების დასაწყისიდან, საბჭოთა კავშირის დაშლის შემდეგ, დავით გარეჯის სამონასტრო კომპლექსის მიმდებარედ, სამი კატეგორიის მონაკვეთია: 
1. ქედს მიღმა დაბლობი - ტერიტორია, რომელსაც ფაქტობრივად აკონტროლებს აზერბაიჯანული მხარე; 
2. დავით გარეჯის სამონასტრო კომპლექსი, ქედი - ტერიტორია, რომელსაც აკონტროლებს ქართული მხარე;
3. უშუალოდ ქედის მიმდებარე არეალი - ე.წ. შეუთანხმებელი ტერიტორია.
•	ხაზგასმით აღსანიშნავია, რომ ბოლო დღეების განმავლობაში, მძიმე ტექნიკა მუშაობდა - ქედს მიღმა, ანუ უშუალოდ აზერბაიჯანის მიერ კონტროლირებად ტერიტორიაზე. აზერბაიჯანულმა მხარემ განმარტა, რომ ისინი საკუთარ კონტროლირებად ტერიტორიაზე, არემონტებდნენ გზას/ბილიკს, რომელიც ადრეც არსებობდა, თუმცა უიამინდობამ დააზიანა.
•	მიუხედავად ამისა, საქართველოს დელეგაციამ ბაქოში მკაფიოდ დააფიქსირა პოზიცია, რომ არასწორი ინტერპრეტაციების საფრთხის ასაცილებლად, საზღვრის დელიმიტაციის კომისიის მოლაპარაკებებების დასრულებამდე, აზერბაიჯანის კონტროლირებად ტერიტორიაზე სამუშაოები უნდა შეჩერდეს. ქართულმა მხარემ ასევე დააყენა საკითხი, რომ მოქალაქეების გადაადგილებასთან დაკავშირებით, ადგილზე შენარჩუნდეს სტატუს-კვო. 
•	მოგეხსენებათ, საზღვრის განსაზღვრა და დადგენა ხანგრძლივი პროცესია; რა თქმა უნდა, ჩვენი ამოცანაა, რომ საქართველო-აზერბაიჯანის საზღვრის 1/3 -ზე, რომელიც შეუთანხმებელი მონაკვეთია, შეთანხმება საერთაშორისო სამართლის პრინციპების გათვალისწინებით, ჩვენი სტრატეგიული პარტნიორობის და საქართველოს ეროვნული ინტერესებიდან გამომდინარე მოხდეს.








პანკისის ხეობაში განვითარებულ მოვლენებთან დაკავშირებით

•	ენერგოდამოუკიდებლობას, ჰესების მშენებლობას საქართველოსთვის სტრატეგიული მნიშვნელობა აქვს. ჰესები შენდება და უნდა აშენდეს  - სახელმწიფოს, გარემოსდაცვითი და ადგილობრივი მოსახლეობის ინტერესების დაბალანსებით. ის ვინც ჰესების ჰესების მშენებლობას ეწინააღმდეგება, ნებსით, თუ უნებლიედ ეწინააღმდეგება ქვეყნის ენერგოდამოუკიდებლობას და ეკონომიკურ განვითარებას.
•	რაც შეეხება კონკრეტულად პანკისის ხეობაში განვითარებულ მოვლენებს, გამოჩნდა, რომ სახელმწიფო ინსტიტუტებსა და მოსახლეობას შორის მეტი პირდაპირი კომუნიკაციაა საჭირო.
•	ასევე, ინვესტორი გააგრძელებს აქტიურ კომუნიკაციას ადგილობრივ მოსახლეობასთან და ჰესის მშენებლობა განახლდება, როდესაც მოსახლეობის კრიტიკული უმრავლესობის მხარდაჭერა ექნება. 














გზავნილები ია კერზაიას საქმესთან დაკავშირებით:

ზუგდიდის N6-ე საჯარო სკოლის ყოფილი დირექტორის, ია კერზაიას საქმეზე გამოძიების შეწყვეტასთან დაკავშირებით:
•	მგონი უნდა დასრულდეს ადამიანის ტრაგედიით პოლიტიკური სპეკულაცია. პირველ რიგში სწორედ ხელისუფლება იყო დაინტერესებული, რომ ეს საქმე ძალიან სწრაფად და ეფექტურად გამოძიებულიყო, რადგან არ დარჩენოდა არავის რაიმე კითხვის ნიშანი ია კერზაიას გარდაცვალებასა და სკოლაში ჩატარებულ ინსპექტირებას შორის. 
•	ჩვენ ყოველთვის ვამბობდით და დღესაც გავიმეორებთ, რომ ცალკეული პოლიტიკური ძალებისგან ამ ტრაგედიის პოლიტიზირება იყო კატეგორიულად მიუღებელი და ამორალური.
•	პროკურატურის მიერ დღეს მიღებული გადაწყვეტილებით საბოლოოდ დადასტურდა, რომ ზუგდიდის N6-ე სკოლაში ინსპექტირება კანონის სრული დაცვით ჩატარდა, შესაბამისად, ყველა ბრალდება, რომელიც ჩვენ აქამდე მოვისმინეთ ამ საკითხის ირგვლივ ყოველგვარ საფუძველს მოკლებულია.
•	როგორც დადასტურდა, სრულყოფილმა გამოძიებამ, ათეულობით მოწმის გამოკითხვამ და სრული მასალის შესწავლამ და გაანალიზებამ არ დაადასტურა რაიმე კავშირი სკოლის ინსპექტირებასა და ია კერზაიას გარდაცვალებას შორის.
•	ძალიან მნიშვნელოვანია ხაზი გავუსვათ, რომ გენერალურმა პროკურატურამ, ჩატარებული გამოძიების ფარგლებში გაითვალისწინა ია კერზაიას შვილის, ბაჩანა შენგელიას ყველა მოთხოვნა. დაიკითხა ყველა ის მოწმე, რომლის დაკითხვის საჭიროებას ხედავდა ბაჩანა შენგელია. გამოძიებამ დეტალური ინფორმაცია მიიღო საქმესთან როგორც თეორიულ შემხებლობაში მყოფი პირებისგან, ასევე უშუალოდ ინსპექტირების განმახორციელებელი ადამიანებისგან. გამოიკითხა განათლების მინისტრი, სამეგრელოს გუბერნატორი და სხვა მაღალი თანამდებობის პირები. გენერალურმა პორკურატურამ სრულყოფილი გამოძიების უზრუნველსაყოფად ადგილზე გააგზავნა გამომძიებელთა ჯგუფი და ჩატარდა აბსოლუტურად ყველა საგამოძიებო მოქმედება, რომელიც იყო საჭირო საქმეზე სიმართლის დასადგენად.
•	გამოძიება ინტენსიურად რამდენიმე თვის განმავლობაში მიმდინარეობდა: საგამოძიებო ჯგუფმა ზუგდიდში ადგილზე ჩაატარა საგამოძიებო და საპროცესო მოქმედებები, მათ შორის, გამოიკითხნენ ზუგდიდის N6-ე საჯარო სკოლის პედაგოგები, ადმინისტრაციის თანამშრომლები და მომსახურე პერსონალი - ყველა ის პირი, რომელიც უშუალოდ ფლობდა ინფორმაციას სკოლაში ჩატარებულ ინსპექტირებაზე. გარდა ამისა, გამოიკითხა ზუგდიდის საგანმანათლებლო რესურსცენტრის უფროსი და მისი თანამშრომელი. გამოიკითხნენ ასევე თავად განმცხადებელი ბაჩანა შენგელია და მისი ნათესავები. გამოიკითხა ინსპექტირების სამსახურის უფროსი და მისი თანამშრომლები, რომლებმაც უშუალოდ ჩაატარეს ინსპექტირება შემოსული საჩივრის საფუძველზე. 
•	როგორც პროკურატურამ განმარტა, არც ერთ გამოკითხულ მოწმეს არ მიუცია მსგავსი შინაარსის ჩვენება. გამოძიების ფარგლებში მოპოვებული არც ერთი მტკიცებულებებით არ დასტურდება ია კერზაიას მიმართ რაიმე სახის ზეწოლა, ამიტომ ლოგიკურია, რომ პროკურატურამ დანაშაულის არარსებობის გამო საქმე დახურა.
























ნარკოპოლიტიკასთან დაკავშირებით:

•	ყვრელა ვთანხმდებით, რომ სახელმწიფოს მიდგომა მომხმარებელთა მიმართ, დღეს შეუდარებლად უფრო ჰუმანურია. 
ასევე ვთანხმდებით, რომ ნარკოპოლიტიკა მომხმარებელთა მიმართ შეიძლება კიდევ უფრო ჰუმანური, ხოლო ნარკოგამსაღებლების მიმართ კიდევ უფრო გამკაცრებული უნდა იყოს.
•	ჩვენ ვართ პასუხისმგებლიანი ხელისუფლება, რომლისთვისაც ამოსავალი წერტილი ადამიანი და მისი სიცოცხლეა. აუცილებელია, რომ, პრევენციის მიზნით, კიდევ უფრო გააქტიურდეს ჯანსაღი ცხოვრების წესის პოპულარიზაცია, მეორე მხრივ კი სახელმწიფომ იზრუნოს, თითოეულ იმ ადამიანზე, რომელიც დახმარებას საჭიროებს.


















კლუბ ბასიანის საკითხი - გზავნილი კლუბებში განხორციელებულ საგამოძიებო მოქმედებებთან დაკავშირებით:
•	ჩვენ ვხედავთ ჯიუტ ფაქტსა და სტატისტიკას, რომელიც ადასტურებს, რომ ბასიანსა და გალერიში ჩატარებული საგამოძიებო მოქმედებების შემდეგ, წინა წლის სტატისტიკურ მონაცემებთან შედარებით, მთელი ქვეყნის მასშტაბით, კლუბებში ნარკოტიკებით ინტოქსიკაციის შედეგად გარდაცვალების ფაქტები კარდინალურად (დაახლოებით 5-ჯერ) შემცირდა.
•	შსს-ს განცხადებით, მათ ჰქონდათ ოპერატიული ინფორმაცია, რომ  სწორედ ჩატარებული საპოლიციო ღონისძიებების ღამით, შესაძლო იყო მომხდარიყო სხვადასხვა სახის, მათ შორის, გაურკვეველი შემადგენლობის სინთეტიკური ნარკოტიკების რეალიზაცია. 
•	რა თქმა უნდა, თუკი შსს-ს ჰქონდა ოპერატიული ინფორმაცია, რომ კონკრეტულ კლუბებში მოსალოდნელი იყო სხვადასხვა სახის, მათ შორის, სინთეტიკური და გაურკვეველი  შემადგენლობის  ნარკოტიკის რეალიზაცია, რაც თავის მხრივ, სერიოზულ საფრთხეს ქმნიდა რომ ისევ განმეორებულიყო ტრაგიკული შემთხვევები, ბუნებრივია, რომ გავრცელებამდე, ადგილზევე ნარკოტიკების გასაღების აღკვეთა და მათი მიღებისგან ახალგაზრდების გადარჩენა აუცილებელი ნაბიჯი იყო. 
•	სწორედ ამან განაპირობა კლუბში შესვლის აუცილებლობა, რასაც კლუბში ერთ-ერთი რეალიზატორის, დაცვის უფროსის  დაკავებაც მოყვა.
•	შსს-ს ამოცანა იყო,  ადგილზე მომხდარიყო საგამოძიებო მოქმედებების ჩატარება და ამავდროულად, კლუბებში მყოფი მოქალაქეების გარიდება ინციდენტების გარეშე მოხერხებულიყო, ამიტომაც იყო მობილიზებული პოლიციის შესაბამისი ძალები.
•	ცხადია, კლუბებში მყოფი მოქალაქეებისთვის დისკომფორტია და არასასიამოვნოა ამგვარი საგამოძიებო ქმედებები ადგილზე, მაგრამ მოსალოდნელი საფრთხის თავიდან ასაცილებლად, აღნიშნული ღონისძიებები  შსს- განმარტებით გადაუდებელი აუცილებლობა იყო.
•	აქვე გვინდა აღვნიშნოთ სახელმწიფო არ ებრძვის საკლუბო სცენას, მეტიც, კლუბებს არავითარი შეფერხება არ ექნებათ მუშაობის გაგრძელებაში და სახელმწიფო ყოველმხრივ ხელს შეუწყობს მათ განვითარებას. თუმცა უნდა გავმიჯნოთ ერთმანეთისგან საკლუბო ცხოვრება და ნარკოტიკების რეალიზაცია, გავრცელება, ნებისმიერ ადგილას.





კანაფის კანონპროექტის საკითხი - სამედიცინო კანაფის წარმოების კანონპროექტის გაწვევასთან დაკავშირებით:

•	ქართული ოცნება იყო, არის, და დარჩება  ხელისუფლებად, რომელიც უსმენს ხალხს და ყველა მნიშვნელოვანი გადაწყვეტილების მიღებისას ითვალისწინებს  საზოგადოებაში არსებულ განწყობებს.
•	არაერთხელ გვითქვამს, რომ სამედიცინო კანაფის კულტივაციის ინიციატივაზე, გადაწყვეტილება მხოლოდ  ინფორმირებული საზოგადოების ჩართულობით,  ფართო კონსესუსის შედეგად იქნებოდა მიღებული.
•	ამ საკითხმა, საზოგადოებაში გარკვეული ვნებათაღელვა გამოიწვია. ერთმანეთს  დაემთხვა - ეკლესიის,  საზოგადოების დიდი ნაწილის,  პრეზიდენტობის დამოუკიდებელი კანდიდატის და ჩვენი არაერთი თანაგუნდელის პოზიცია, რომ აღნიშნული ინიციატივა რისკებს შეიცავს და არ არის საზოგადოებრივი კონსესუსის საგანი. 
•	აქედან გამომდინარე,  ერთადერთ სწორ გადაწყვეტილებად  აღნიშნული კანონპროექტის ჯერ შეჩერება, შემდეგ კი პარლამენტიდან გაწვევა ჩაითვალა. 
•	ამასთან, ხელისუფლება შეიმუშავებს სამართლებრივ მექანიზმებს, რათა საკონსტიტუციო სასამართლოს სამართლებრივი ლოგიკა- კანაფის მოხმარების პიროვნული განვითარების ჭრილში განხილვასთან დაკავშირებით, არ და ვერ გავრცელდეს სხვა, უფრო მძიმე კატეგორიის ნარკოტიკებზე. 
•	„ქართული ოცნების“ ხელწერა ნათლად ადასტურებს, რომ ჩვენ მოქალაქეების წინაშე ანგარიშვალდებული პოლიტიკური ძალა ვართ და ადეკვატურად ვპასუხობთ მათ მოთხოვნებს.










ხორავას საქმესთან დაკავშირებით:
•	იმის მიუხედავად, რომ ეს იყო ძალიან რთული საქმე, რომელშიც ფიგურირებდნენ არასრულწლოვნები, მართლმსაჯულების სისტემამ სამართლიანობა აღასრულა. 
•	შსს-მ დავით სარალიძის ჯგუფურად დამამძიმებელ გარემოებებში ჩადენილი მკვლელობის ბრალდებით მიხეილ კალანდია დააკავა.
•	რა თქმა უნდა, უდანაშაულობის პრეზუმფცია არ უნდა დავარღვიოთ და სასამართლოს საბოლოო გადაწყვეტილებას, მთლიანად ამ საქმის გამოძიების ბოლომდე დასრულებას უნდა დაველოდოთ.
•	შსს ინტენსიურ გამოძიებას აწარმოებს ხორავას ქუჩაზე მომხდარი მკვლელობის საქმიდან გამოყოფილ საქმეზე. დღემდე სხვადასხვა მუხლით 10-მდე პირია მიცემული პასუხისგებაში.
•	შსს მთელი ამ დროის განმავლობაში აქტიურად მუშაობდა მკვლელობაში მიხეილ კალანდიას შესაძლო თანამონაწილეობის მიმართულებით.
•	პირველი ინსტანციის სასამართლოს მიერ განაჩენის გამოტანის შემდეგ, გამოძიებამ მოიპოვა მტკიცებულებები, რომლებმაც გამოძიებას ამ მხრივ გაუმყარა ეჭვი.
•	სააპელაციო სასამართლოს გუშინდელმა გადაწყვეტილებამ შექმნა დამატებითი მტკიცებულები სარალიძის მკვლელობაში კალანდიას თანამონაწილეობის შესახებ.
•	ხაზგასმით უნდა აღვნიშნოთ, რომ რეკომენდაციებში, რომელიც კომისიის უმცირესობის, „ქართული ოცნების“ ინიციატივით მომზადდა და მას მხარი პარლამენტმაც დაუჭირა, კალანდიას როლის გამოკვეთის შესახებ (ასეთის არსებობის შემთხვევაში) დეტალური მითითებები არსებობდა. 

ამ საქმემ ყველას სახე, ყველას მიზნები ნათლად აჩვენა საზოგადოებას:
•	ერთი მხრივ, იყო ხელისუფლება, რომელმაც ყველაფერი გააკეთა, რათა საქმეში არსებულ ყველა კითხვას გასცემოდა ობიექტური პასუხი, პასუხისგებაში მისცა 10-ზე მეტი პირი, დაკითხა 100-ზე მეტი ადამიანი და ჩაატარა უამრავი საგამოძიებო მოქმედება, შექმნა პარლამენტის საგამოძიებო კომისია, მეტიც, როდესაც პირველმა ინსტანციამ სრულად არ გაიზიარა ბრალდების მხარის პოზიცია, მთავარმა პროკურორმა მორალური პასუხისმგებლობა აიღო და თანამდებობიდან გადადგა. 
ეს იყო ხელისუფლების მოქმედებები და ხელისუფლების სახე ამ პროცესში.
•	მეორე მხრივ კი, ჩვენ ვიხილეთ ოპოზიციური ძალები, რომლებიც გარდაცვლილი ახალგაზრდების საქმის თავისი პოლიტიკური მიზნებისთვის გამოყენებას ცდილობდნენ. ისინი მუდმივად გვიკიჟინებდნენ, რომ ხელისუფლება არ მუშაობდა, რომ არ სურდა საქმეზე ჭეშმარიტების დადგენა და ამ ტრაგედიის გამოყენებით, რევოლუციურ სცენარებს გეგმავდნენ. 
•	აი ეს იყო რეალური სახე ამ საქმეში ხელისუფლების ოპონენტების,  რომლებიც არაფერს თაკილობენ და შეუძლიათ არასრულწლოვანი ბავშვების ტრაგედია სრულიად ურცხვად გამოიყენონ საკუთარი პოლიტიკური მიზნებისთვის.
























ბესელიას საქმე - ეკა ბესელიას პირადი ცხოვრების ამსახველი კადრების გავრცელების საქმესთან დაკავშირებით:

•	ამ საქმეზე, შსს-ს ბრიფინგიდან ცნობილი გახდა ის, რაც დიდი ხნის განმავლობაში ვიცოდით.
•	„ნაციონალური მოძრაობა“, ხელისუფლებაში ყოფნის დროს, კანონის და მორალის უგულვებელყოფით, უთვალთვალებდა, იღებდა, აარქივებდა და აშანტაჟებდა ყველას, პოლიტიკოსებს, ჟურნალისტებს,  საზოგადოებრივ სახეებს.
•	დღეს, ოპოზიციაში ყოფნის დროს კი, ავრცელებს ამ კადრებს ხელისუფლების დისკრედიტაციის მიზნით.



















მუხთარლის საკითხი - აზერბაიჯანის მოქალაქის, აფგან მუხთარლის საქმესთან დაკავშირებით: 

•	აფგან მუხთარლის გაუჩინარების შესახებ ოჯახის მიერ ინფორმაციის გავრცელებისთანავე, საქართველოს შსს-მ დაიწყო გამოძიება. ამიტომ, რაიმე დასკვნების გაკეთება და სრულიად დაუსაბუთებელი ბრალდებების წაყენება დაუშვებელი და უსამართლოა.
•	ჩვენ ვართ სამართლებრივი, დემოკრატიული ქვეყანა, რომელიც მიისწრაფის ევროპული და ევროატლანტიკური სტრუქტურებისკენ, იზიარებს მათ ფასეულობებს.
•	აფგან მუხთარლის მსგავსად, საქართველოში, ათასობით აზერბაიჯანის მოქალაქე ცხოვრობს თავისუფლად და უპრობლემოდ, საქართველოს ხელისუფლება არასდროს, არც კი დაინტერესებულა მათი დამოკიდებულებით აზერბაიჯანის ხელისუფლებისადმი და ცხადია ეს ასეც უნდა იყოს.
•	საქმეზე გამოძიება გრძელდება. მჭიდროდ ვითანამშრომლებთ ჩვენს საერთაშორისო პარტნიორებთანაც პროცესის კიდევ უფრო ეფექტიანად და გამჭვირვალედ წარსამართად.





